
Svami Padashrivivekanandasmaranam

શ્રીવિવેકાનન્દસ્મરણમ્

યદા ધર્મોગ્લાનિં  બહતિ બહુધા દુર્ગતિવશા-
દધર્મા વર્ધન્તે જગતિજનદુઃખાય મહતે ।

તદા દીપ્તપ્રેમા કિમપિ વપુરાધાય ભગવાન્
વિનેતું દૌર્ગત્યં ચરતિ સુચિરં ક્ષૌણિવલયે॥ ૧॥

સ્વદેશપ્રીત્યા યો વિમલતમનીત્યા પ્રથિતયા
કયાચિદ્ વિખ્યાતો જગતિ બહુમાનં ખલુ ભજન્ ।

પ્રિયો નઃ સૌભાગ્યાદજનિ ધરણૌ ભારતનૃણાં
વિવેકાનન્દોઽસૌ જયતિ યતિવૃત્તાન્તવિબુધઃ॥ ૨॥

વિદિત્વા વેદાન્તં વિવિધવિધિશાન્તં સુમનસાં
તપઃ સ્મારં સ્મારં મુનિનિયમસારં પરિચરન્ ।

ચરન્ દેશે દેશે નિરદિશદહો તત્ત્વમતુલં
વિવેકાનન્દોઽસૌ જયતિ યતિવૃત્તાન્તવિબુધઃ॥ ૩॥

યદીયો વેદાન્તઃ પ્રથમનવસિદ્ધાન્તમહિમા
હિમાર્તાનાં દીપ્તો રવિરિવ દદૌ શાન્તિમસમામ્ ।

ય એકઃ પ્રોદ્દીપ્તઃ પ્રતિભયજડં ધર્મમતનોદ્
વિવેકાનન્દોઽસૌ જયતિ યતિવૃત્તાન્તવિબુધઃ॥ ૪॥

પવિત્રે ચારિત્રે નિરવધિવિનીતેન વિધિના
સુવિજ્ઞાતો લોકે વિવિધવિધિમાર્ગાનુપદિશન્ ।

મહામોહધ્વાન્તં સપદિ લયમાનીય મહસા
વિવેકાનન્દોઽસૌ જયતિ યતિવૃત્તાન્તવિબુધઃ॥ ૫॥

ગુણાનામાધારઃ શુભચરિતસારો યતિવરઃ ।
પ્રસારં ધર્માણાં વિદધદપિ પારે જલનિધેઃ ।

નિધિં  શાસ્ત્રામ્ભોધેરનુગુણગણં યઃ સમતનોદ્
વિવેકાનન્દોઽસૌ જયતિ યતિવૃતાન્તવિબુધઃ॥ ૬॥

શ્રીવિવેકાનન્દસ્મરણમ્

બહૂનાં શિષ્યાણાં ગુરુરમરધામાતિથિરભૂત્
સમુદ્દેશ્યંલોકે સુચિરમુપદેષ્ટું વ્યવસિતઃ ।

તમાદર્શીકૃત્ય પ્રચરતિ સતીશિષ્યસમિતિ
સ્તતો જીયાદેષા સકલ શુભસમ્પાદનપરા॥ ૭॥

જીયાત્ સ્વામિવરસ્ય ભૂમિવલયે ધર્મોપદેશાવલિ-
ર્જીયાદ્  ગૌરવદીપ્ત તત્ત્વવિભવઃ પ્રાચીનશાસ્ત્રાશ્રયઃ ।

જીયાત્ સ્વામિવિનીતશિષ્યસમિતિઃ સર્વોચ્ચભાવપ્રિયા
જીયાદ્ભારતભૂતલં સુવિપુલં જન્માવનિઃ સ્વામિનઃ॥ ૮॥

ઇતિ શ્રીકાલીપદતર્કાચાર્યવિરચિતં
“સ્વામિપાદશ્રીવિવેકાનન્દસ્મરણમ્” સમ્પૂર્ણમ્ ।

